
ítróttur

Guernsey endaðu sum ávíka­
víst nummar 2 og 3.

Liðkappingin er tað 
samanlagda úrslitið fyri 
føroysku skjúttarnar í com­
pound. Hjá monnunum gekk 
tað best hjá Kaj Johanne­
sen, sum vann eina bronsu 
medalju. Hann fekk saman­
lagt 1339 stig, bert eitt færri 
enn Stewart Stanger frá 
Orkneyoyggjunum, sum 
fekk 1340. Jógvan Niclasen 
endaði á fimta plássið við 
1336 stigum, meðan Albert 
E. Dam endaði á tíggjunda 
plássið við 1300 stigum.

Í compound kappingini 
hjá kvinnunum endaði Anja 
Johansen á fjórða plássið við 
1329 stigum, meðan Sigrid 
Vang endaði á sjeynda pláss­
ið við 1297 stigum.

Men samanlagt yvir 
øll sum skutu compound, 
høvdu Føroyar tí sterkastu 
manningina, og vunnu tí gull 
í compound kappingini.

Í lið kappingini í recurve, 
endaði Føroyar á sjeynda 
plássið. Tey sum skutu 
fyri Føroyar vóru Absalon 
Hansen, Oddmar Nielsen og 
Jastrid M. Jensen.

Absalon Hansen var 
tann sum kláraði seg best í 
recurve kappingini. Hann 

vann bronsu í einstaklinga 
kappingini hjá monnum við 
1190 stigum, meðan Oddmar 
Nielsen endaði á átjanda 
plássið við 1076 stigum.

Jastrid M. Jensen endaði 
á fimtanda plássið hjá kvinn­
unum við 892 stigum.

So samanlagt gav boga­
skjótingin okkum mána­
dagin tríggjar medaljur. Gull 

í liðkappingini í compound, 
bronsu til Kaj Johannesen 
í compound, og bronsu til 
Absalon Hansen í recurve.

Taptu spennandi 
finalu í badminton
Seint mánakvøldið spældi 
føroyska badminton 
landsliðið finalu í liðkapp­
ingini á oyggjaleikunum. 

Finalan var móti vertunum 
úr Jersey, og talan var um 
eitt brak av eini finalu.

Dysturin fór út í ein fimm 
settara, sum okkara tó tíverri 
taptu í avgerandi settinum.

Benjamin Gunnarstein, 
ið spældi í single kappingini 
hjá okkum, tapti sínar fyrstu 
dystir móti Mark Constable 
2-0. 

Men í single dystinum hjá 
kvinnum og í double dyst­
unum hjá monnum, vendu 
føroysku badminton leikar­
arnir dystin eitt skifti.

Rannvá Djurhuus Carls­
son vann fyrst 2-0 ímóti 
Emily-Temple Redshaw við 
sett úrslitunum 21-7 og 21-7, 
soleiðis at støðan samanlagt 
tá var 1-1.

Síðani spældu Niclas 
H. Eysturoy og Aksel Eli 
Poulsen dyst í double kapp­
ingini hjá monnum, har teir 
eisini vunnu og løgdu okkum 
á odda 2-1 samanlagt í dyst­
inum. Teir vunnu 2-0, har 
settini endaðu 21-18 og 21-18. 

Tveir teir síðstu dystirnar 
gekk tað tó galið. Systarnar, 
Rannvá og Brynhild Djur­
huus Carlsson spældu fyrst 
í double kappingini, har tær 
taptu 2-0, og síðani spældu 
Brynhild Djurhuus Carlsson 
og Benjamin Gunnarstein 
dyst í blandaðum double, har 
tey eisini taptu 2-0. Dysturin 
endaði tí við at vertirnir av 
Jersey vunnu dystin 3-2. 

Føroyar endaði sostatt á 
øðrum plássið í liðkappingini 
í badminton, og vann silvur.

Helgi ætlaði meira
Av øðrum ítróttargreinum, 
so endaði Helgi Winther 
Olsen á einum tólva plássið 
í kappingini í fjallasúkkling, 
sum var fyri einstaklingar. 
Helgi Winther Olsen var eftir 
kappingina skuffaður av av­
rikinum, har hann í minsta 
lagi hevði sett sær sum mál 
at enda millum fimm teir 
bestu. Helgi Winther Olsen 
endaði til oyggjaleikirnar 
á Bermuda á einum triðja 
plássið í somu kapping. Før­
oysku súkklararnir søgdu tó, 
at talan var um eina tekniskt 
sera krevjandi rutu.

Í flogbólti spældi føroyska 
landsliðið eisini tveir lættar 
dystir. Bæði menninir og 
kvinnurnar vunnu sínar 
dystir mánadagin 3-0. Kvinn­
urnar ímóti Jersey, og menn­
inir móti Gotlandi.

Eru á triðja plássið
Tá talt var saman mána­
kvøldið, liggur Føroyar á 
einum triðja plássið yvir 
mest vunnin heiðursmerki. 
Higartil er tað blivið til 6 gull 
medaljur, 5 silvur medaljur 
og 7 bronsu medaljur.

Oyggjaleikir

